
Ed. 125. Frumvarp til laga [78. mál]
um ný orkuver og nýjar orkuveitur rafmagnsveitna ríkisins.

Flm.: Gísli Jónsson.

1. gr.
Ríkisstjórninni er heimilt að fela rafmagnsveitum ríkisins að virkja eftirfarandi

ár í Vestur-Barðastrandarsýslu:
a. Fossá í Suðurfjörðum í 450 hestafla orkuveri;
b. Seljadalsá við Bíldudal í 450 hestafla orkuveri;
c. Suðurhólsá á Rauðasandi í 850 hestafla orkuveri,
- og leggja þaðan aðalorkuveitur til Bíldudals, Patreksfjarðar og um nálægar
byggðir.

2. gr.
Ríkisstjórninni heimilast að taka lán fyrir hönd ríkissjóðs eða ábyrgjast lán, sem

rafmagnsveitur ríkisins taka, að upphæð allt að 13 millj. kr., til greiðslu kostnaðar
þeirra mannvirkja, sem um getur í 1. gr. Af þeirri upphæð má taka lán úr raforku-
sjóði samkv. 1. lið 35. gr.raforkulaganna, allt að 4.33 millj. kr., þó eigi meira en sem
nemur % hluta af stofnkostnaði mannvirkjanna.

3. gr.
Framkvæmdir samkvæmt 1. gr. mega ekki hefjast, nema fyrir liggi nákvæmar

kostnaðaráætlanir um virkjanirnar og tryggt hafi verið nægilegt fé til framkvæmd-
anna.

4. gr.
Um stofnun og rekstur þessara orkuvera og þeirra orkuveitna, sem um ræðir í

lögum þessum, fer að öðru leyti eftir ákvæðum raforkulaga, nr. 12 2. apríl 1946.

5. gr.
Lög þessi öðlast þegar gildi.

Bráðabirgðaákvæði.
Þar til framkvæmdum samkv. 1. gr. er lokið svo, að Bíldudalur og Patreksfjörður

hafa fengið raforku frá einhverju því orkuveri, sem þar um ræðir, skal þeim veitt
aðstoð úr ríkissjóði til þess að framleiða rafmagn með dieselvélum fyrir sama verð
og raforkuver ríkisins selja raforkuna.

Greinargerð.

Á síðasta þingi bar ég fram ásamt Hannibal Valdimarssyni frv. til laga um að
virkja Dynjandisá og veita þaðan rafmagni um byggðir Vestfjarða. Mál þetta náði þá
ekki fram að ganga. Var talið, að málið væri ekki nægilega undirbúið. Vitað væri
þó, að reikna mætti með, að kostnaður yrði a. m. k. 60 millj. kr. og orkan þó eigi
yfir 5000 hestöfl. Af þessu væri augljóst, að raforka frá Dynj andisárvirkj un, dreifð
Um alla Vestfirði, yrði til mikilla muna dýrari en hjá öðrum rafveitum sambærilegum
að afli. Síðari upplýsingar um þessi mál benda til þess, að 10-15 ára frestur verði á
virkjun Dynjandisár eða jafnvel enn meiri. Er sýnilegt, að gersamlega ógerlegt er
fyrir íbúa Patreksfjarðar og Bíldudals og þeirra héraða, sem að þeim stöðum liggja,
að bíða allan þann tíma eða lengur eftir lausn þessara mála. Báðir fyrrnefndir staðir
hafa orðið að koma sér upp dieselrafstöðvum, Patreksfjörður 500 hestafla stöð og
Bíldudalur 400 hestafla stöð. Með núverandi verðlagi á olíu og vinnu er rekstrartap
hverrar stöðvarinnar um sig um 100 þús. á ári og fer hækkandi með hækkandi verð-
lagi. Hefur ríkissjóður af þessum ástæðum þegar orðið að greiða fyrir Suðurfjarða-



hrepp yfir 80 þús. kr. í vexti og afborganir af lánum í sambandi við virkjanir þar
og ekki sýnilegt annað en þessar greiðslur fari hækkandi árlega, unz raforkumálum
þessara staða hefur verið komið í viðunandi horf.

Vegna knýjandi nauðsynjar á umbótum í þessum málum leitaði ég á síðastliðnu
sumri til raforkumálaskrifstofunnar og fór þess á leit, að ýmsar ár í Vestur-Barða-
strandarsýslu yrðu athugaðar nú þegar, svo að full vitneskja fengist um það, hvort
unnt væri að bæta úr raforkuþörf íbúanna á annan og auðveldari hátt en með því að
virkja Dynjandisá, enda hafði félagsmálaráðuneytið óskað eftir umsögn raforku-
málastjóra um raforkumál Suðurfjarðahrepps af ástæðum, sem fyrr greinir. Varð
raforkumálaskrifstofan við þessari málaleitun og lét á síðasta sumri athuga mögu-
leika fyrir virkjun þeirra vatnsfalla, sem til greina gætu komið. Er skýrsla stofn-
unarinnar birt hér með sem fylgiskjal.

Af skýrslu þessari sést, að hægt er að fullnægja raforkuþörf héraðsins með því
að virkja aðeins eina af þeim ám, sem mældar hafa verið, þ. e. Suðurhólsá á
Rauðasandi, sem talið er að geti framleitt 850 hestöfl. Mundi sú orka nægja um langan
tíma þessum tveimur þorpum og býlunum umhverfis þau, einkum er tekið er tillit
til þess, að fyrir hendi eru tvær dieselstöðvar. sem notaðar yrðu til vara, ef vatns-
orkan nægði ekki. Aætlað er, að virkjunarkostnaðurinn yrði 5.5 millj. með veitu frá
orkuver i til Patreksfjarðar, en þá þyrfti enn að bæta við kostnaði við veitu frá Pat-
reksfirði til Bíldudals. Önnur leið til að bæta úr þessum málum, en þó aðeins bráða-
birgðalausn, sem þó um leið yrði liður í framtíðarlausn á málinu, er að virkja fyrst
Fossá í Fossfirði, sem talin er geta framleitt 450 hestöfl. Kostnaður er áætlaður
2.7 millj. kr. með veitu frá orkuveri til Bíldudals. Þyrfti þá enn að reikna með veitu
á milli Patreksfjarðar og Bíldudals, eins og fyrr segir. Um nokkurt skeið mundi þetta
orkuver geta fullnægt þessum hluta héraðsins með því að grípa til dieselstöðvanna,
þegar álagið væri sem mest.

Þriðji möguleikinn er að virkja Seljadalsá við Bíldudal, sem áætlað er að geti
framleitt 450 hestöfl og talið er að kosti 3.7 millj. kr. með veitu til Bíldudals. Frá
þessari upphæð bæri þó að draga kostnað við veitu til Bíldudals, ef búið væri að
virkja Fossá og veita frá henni orkunni. Heildarkostnaðurinn yrði þannig tæpar
12 millj. kr. með núverandi verðlagi, auk kostnaðar við orkuveitu milli Patreksfjarðar
og Bíldudals, en þá hefði líka þessum hluta héraðsins verið séð fyrir nægilegri orku
um langan tíma. Mér hefur því þótt rétt að miða öll ákvæði frumvarpsins við það að
heimila allar þessar virkjanir. Mér er hins vegar ljóst, að þær verða ekki gerðar allar
í senn, enda þess ekki þörf. Verði frv. samþykkt óbreytt, mundi raforkumálastjórnin
gera tillögur um það, að undangenginni nánari rannsókn á virkjunarskilyrðum og
kostnaði, hvaða stig virkjunarinnar skyldi framkvæma fyrst.

Ég hef ekki gert tillögur um það í þessu frv., að veita yrði lögð um Tálknafjarðar-
hérað, og kemur það til af því, að Tálknfirðingar hafa í hyggju að koma upp héraðs-
rafveitu. Annars færi veitan á milli Patreksfjarðar og Bíldudals um nokkurn hluta
Tálknafjarðar, og mætti því, ef það þætti hagkvæmara, taka einnig þann hrepp með
i kerfið.

A það skal bent, að virkjun sú, sem hér um ræðir, virðist it engan hátt óhagstæðari
en virkjun Dynjandisár, þegar allt er með reiknað, auk þess sem hún er margfalt
öruggari fyrir þessi héruð. Hitt er svo ljóst, að atvinnuvegirnir á þessum stöðum
eru í yfirvofandi hættu, ef ekki er bráðlega bætt úr þessum málum, einkum þegar
vitað er, að auka verður verulega iðnaðarframleiðsluna þar til þess að vega upp á
móti aflaleysinu, sem ógnað hefur íbúunum nú í mörg ár. Þess er því vænzt, að
mál þetta nái fram að ganga á þessu þingi.



Fylgiskjal.

RAFORKUMÁLASTJÓRI

Skýrsla um athuganir og mælingar í Vestur-Barðastrandarsýslu í ágúst 1951.

Þann 16. ágúst fór undirritaður flugleiðis til Bíldudals, og var markmið ferðar-
innar að athuga virkjunarmöguleika við eftirtaldar ár i sýslunni:

Fossá í Fossfirði.
Úrkomusvæði árinnar er um 30 km-. Hún fellur til sjávar í botni Fossfjarðar

í tveim fossum af klettabrún austanvert við bæinn Foss. Hæð hamarsbrúnarinnar er
um 46-47 m yfir sjávarmál, en ofan við er flatt dalverpi. Stíflustæði yrði valið á
klettabrúninni, og með um 330 m langri stíflu, að meðaltali um 4 m hárri, fæst næg
uppistaða til dægurmiðlunar og um 50 m fallhæð. Stöðvarstæði yrði norðan undir
hól austast í túninu á Fossi, og þaðan að inntaki yrði um 180 m löng pípa. Fjar-
lægð að Bíldudal er um 13 km.

Sé gert ráð fyrir, að minnsta rennsli svari til 20 l/sek. pr. km2 og að mesta
álag sé 50% hærra en meðalálag yrði stærð virkjunarinnar miðuð við:

N = 600 X 50 X 0.75 _ 1.5 = 450 h.ö.
75

Augljóst er, að kostnaður við stíflugerð verður yfirgnæfandi. Lækka má stífl-
una eitthvað, en hins vegar er stórt og nægilega djúpt inntakslón skilyrði fyrir
dægurmiðlun og öruggum rekstri stöðvarinnar. Nánari samanburð á þessu yrði að
gera í seinni og ýtarlegri greinargerð og kostnaðaráætlun.

Seljadalsá við Bíldudal.
Úrkomusvæði árinnar er um 11 km-, Tveir höfuðmöguleikar eru í vali á stíflu-

stæði. Sá fyrri er að stífla ána fremst í dalverpi því, er árnar koma saman. Áin rennur
þarna þröngt milli tveggja hæða, og með dægurmiðlun fyrir augum yrði að stífla
þarna hátt, allt að 15 m. Efri brún stíflu yrði þá um 100 m löng. Stöðvarstæði yrði
skammt fyrir neðan þann stað, sem Seljadalsá og Kálfadalsá sameinast í Langá,
en þaðan rennur áin flatt til sjávar. Pípulínan yrði um 1050 m löng og fallhæðin um
135 m. Stærð virkjunar væri þá hægt að miða við:

N= 220 X 135 X 0.75 X 1.5= 450 h.ö.
75

Síðari möguleikinn er að stífla ána um 200 m neðan við stíflust. I, en þaðan
fellur áin bratt að fyrirhuguðu stöðvarstæði. Stíflan yrði um 6-7 m há mest og
efri brún um 50 m löng. Dægurmiðlun yrði engin. Pípulengd yrði um 860 m og fall-
hæð um 120 m. Nýtanlegt afl yrði þá:

N= 220 X 120 X 0.75 = 260 h.ö.
75

Hvor tílhögunin er heppilegri, verður ekki sagt um, fyrr en kostnaðaráætlun hefur
verið gerð, en verið getur, að hin háa stífla í tilhögun I verði fjárhag virkjunarinnar
ofviða.

Suðurbólsá á Rauðasandí,
Úrkomusvæði árinnar er um 19km2, og er þá úrkomusvæði Oddavatns tekið með,

en úr því má auðveldlega veita yfir á úrkomusvæði Suðurbólsár. Af hamrabrún
sunnan undir Stakkahnjúk fellur áin í mörgum fossum um 150 m á rúmum 800 m.
Stíflustæði yrði á klöpp á hamrabrún, ogdægurmíðlun er ef til vill möguleg, en stíflan
mundi þá sennilega verða nokkuð dýr.



Nýtanlegt afl yrði með dægurmiðlun:

N= 380 X 150X 0.75 X 1.5=850 h.ö.
75

Lengd háspennulínu til Patreksfjarðar yrði um 25 km.

Ósá í Patreksfirði.
Úrkomusvæði árinnar er um 20 km-. Mesta nýtanleg fallhæð yrði um 50 m, en

lengd pípu yrði þá um 800 m. Miðlunarskilyrði eru ekki fyrir hendi. Stærð virkjunar
gæti þá miðazt við:

N = 400 X 50 X 0.75 = 200 h.ö.
75

Ekki er ósennilegt að heppilegra muni vera að nýta minni fall hæð með styttri
pípu. Fjarlægð að Patreksfirði er um 12 km.

Vatnsdalsá í Vatnsfirði.
Úrkomusvæði árinnar er um 100 km-, Mesta nýtanleg fallhæð yrði um 13 m.

Sé gert ráð fyrir, að minnsta rennsli svari til 30 I/sek. pr. km-, verður nýtanlegt afl
með dægurmiðlun í Vatnsdalsvatni:

N = 3000 X 13X 0.75 X 1.5= 585 h.ö.
75

Lengd pípu yrði um 280 m. Mögulegt er að veita Þingmannaá í Vatnsdalsá, en
skilyrði eru ekki góð, og þar sem minnsta rennsli árinnar virðist vera mjög lítið,
er hæpið, að slík veita svari kostnaði.

Áætlanir um minnsta rennsli byggjast á stærð úrkomusvæða og lauslegum at-
hugunum á staðnum, en að sögn voru árnar með allra minnsta móti, er ég ferðaðist
þar um. Örugg ákvörðun á stærð virkjananna fæst þó ekki fyrr en yfirfallsstíflur
hafa verið byggðar í ánum og vatnshæðarmælingar framkvæmdar að staðaldri.

Reykjavík, 3. sept. 1951.

Loftur Þorsteinsson.


